
Lënda: Rekomandohet marrja e masave të nevojshme për përfundimin e 

hetimeve, në respektim të procesit të rregullt ligjor. 

 

 

INSPEKTORIT TË LARTË TË DREJTËSISË 

Tiranë 

KËSHILLIT TË LARTË TË PROKURORISË 

Tiranë 

PROKURORIT TË PËRGJITHSHËM 

Tiranë 

PROKURORISË PRANË GJYKATËS SË SHKALLËS SË PARË TË 

JURIDIKSIONIT TË PËRGJITHSHËM  

                                                  Korçë 

 

Në insitucionin e Avokatit të Popullit, gjatë dy viteve të fundit ka pasur rritje të 

ankesave lidhur me të drejtën për një proces të rregullt ligjor, duke filluar që në fazën 

e hetimeve të kryera nga organi i prokurorisë. Një prej tyre është edhe rasti i shtetasit 

S.V. 

mailto:ap@avokatipopullit.gov.al
http://www.avokatipopullit.gov.al/

Ankuesi ka paraqitur ankesë në institucionin tonë, në të cilën parashtron se pranë 

Prokurorisë së Rrethit Gjyqësor Korçë po zvarriten hetimet penale ku ai është person 

nën hetim. Hetimet kanë vijuar për katër vjet me prokurorë të ndryshëm.  

 

Për të bërë të mundur shqyrtimin e këtij rasti, bazuar në nenin 63, paragrafi i katërt 

i Kushtetutës, ku parashikohet se: “Organet dhe funksionarët publikë janë të 

detyruar t’i paraqesin Avokatit të Popullit të gjitha dokumentet dhe informacionet e 

kërkuara prej tij”, në nenin 19, gërma “b” të ligjit nr. 8454, datë 04.02.1999 “Për 

Avokatin e Popullit”, i ndryshuar, ku parashikohet se: “Në rastet kur vendos të 

kryejë hetime të pavarura, Avokati i Popullit ka të drejtë të kërkojë shpjegime nga 

çdo organ i administratës qendrore dhe vendore, si dhe të marrë çdo dosje apo 

material që ka lidhje me hetimin”, kemi kërkuar në mënyrë të përsëritur informacion 

në këtë prokurori lidhur me të dhënat për këtë çështje, nr. dhe datën e procedimit 

penal (personat e proceduar dhe vepra penale e parashikuar), veprimet hetimore të 

kryera deri tani dhe në cilën fazë gjendet procedimi (shkresat nr.K2/S17-2 prot., datë 

16.01.2023 dhe nr.S17-3 prot., datë 21.02.2024). 

Fillimisht kjo prokurori nuk ka kthyer përgjigje për kërkesën e adresuar nga ana 

jonë. 

 

Në përgjigje të shkresës së dytë, me shkresën nr.1422 prot., datë 27.02.2024 

prokuroria referon se lidhur me ankesën e shtetasit S.V, ju informojmë se procedimi 

penal nr.***/2020, me prokuror E.Sh është dërguar me kërkesë për dërgim në gjyq 

në datën 12.01.2021. Në datën 09.09.2021 gjykata ka vendosur kthimin e akteve. 

Çështja i ka kaluar prokurorit G.S. Pas largimit nga procesi i rivlerësimit kalimtar të 

gjyqtarëve dhe prokurorëve të prokurorit G.S, çështja i ka kaluar për hetim 

prokurorit O.E. Pas largimit, po nga procesi i rivlerësimit kalimtar, të prokurorit O.E, 

në dhjetor 2023, çështja është shortuar dhe vazhdon të jetë në hetim me një tjetër 

prokuror. 

Sikurse, vetë shtetasi S.V ngre shqetësimin e drejtë, kjo çështje është zvarritur prej 

4 vitesh tashmë, duke kaluar nga një prokuor te tjetri. Fillimisht ky shtetas ka qenë i 

paraburgosur prej datës 28.05.2020 e deri në datë 25.03.2022. Pas kësaj date, ankuesi 

ka vazhduar të jetë me masën “arrest në shtëpi”. 

Ndërkohë, në përgjigjen e Prokurorisë pranë Gjykatës së Shkallës së Parë të 

Juridiksionit të Përgjithshëm Korçë nuk jepet asnjë informacion për ecurinë e 

hetimeve dhe dërgimin e çështjes në gjykatë. 

 

Avokati i Popullit konstaton se hetimet e kësaj çështjeje janë zgjatur në tejkalim të 

afateve të përshtatshme1 për një proces të rregullt ligjor, pavarësisht se për periudha 

të caktuara kjo çështje penale ka qenë në hetim nga njëri apo tjetri prokuror. 

Në përgjigjen e dërguar në institucionin tonë nuk jepet asnjë sqarim për veprimet 

hetimore të kryera deri në këtë faze, katër vjet pas fillimit të hetimeve. 

 

Avokati i Popullit vlerëson se funksionimi i sistemit të drejtësisë dhe organit të 

akuzës prej disa viteve po përballet me vështirësi dhe sfida të mëdha. Vijimi i 

reformës në drejtësi dhe vënia në zbatim e hartës së re gjyqsore, ka rritur volumin e 

                                                 
1 Në nenet 323 dhe 324 të Kodit të Procedurës Penale, parashikohet si vijon:  

Neni 323 

1. Brenda përfundimit të afatit ligjor të hetimeve, prokurori vendos sipas paragrafit 6, të nenit 327, të këtij Kodi.  

2. Afati i përfundimit të hetimeve është tre muaj nga data në të cilën emri i personit që i atribuohet vepra 

penale është shënuar në regjistrin e njoftimit të veprave penale, dhe gjashtë muaj për veprat penale të 

parashikuara nga shkronjat “a” dhe “b”, të nenit 75/a, të këtij Kodi. 

Neni 324 

1. Prokurori mund ta zgjasë afatin e hetimeve për një kohë deri në tre muaj. Në rastin e Prokurorisë së 

Posaçme ky afat është deri në gjashtë muaj. 

2. Zgjatje të mëtejshme, secila për një kohë jo më shumë se tre muaj, mund të bëhen nga prokurori në rastet 

e hetimeve komplekse ose të pamundësisë objektive për t’i përfunduar ato brenda afatit të zgjatur. 

Kohëzgjatja e hetimeve paraprake nuk mund të kalojë dy vjet. Tej afatit 2-vjeçar, për raste të akuzave për 

krim të organizuar dhe për krime që gjykohen me trup gjykues, afati i hetimit mund të zgjatet vetëm me 

miratim të Prokurorit të Përgjithshëm ose Drejtuesit të Prokurorisë së Posaçme deri në 1 vit, për çdo zgjatje 

jo më shumë se tre muaj, pa cenuar afatet e kohëzgjatjes së paraburgimit.  

3. Vendimi për zgjatjen e afatit të hetimeve u njoftohet të pandehurit dhe të viktimës. 

4. Provat e marra pas mbarimit të afatit nuk mund të përdoren. 

punës në sistem, për shkak të mungesave dhe largimeve të një numri të 

konsiderueshëm gjyqtarësh e prokurorësh dhe zëvendësimi i tyre po kryhet në 

përputhje me kapacitetet e shkollës së magjistraturës. 

 

Miratimi i reformës në drejtësi dhe zbatimi i saj kishin si qëllim garantimin e 

funksionimit të shtetit të së drejtës, pavarësisë së sistemit të drejtësisë, si dhe 

rikthimin e besimit të publikut tek institucionet e këtij sistemi, por për shkak të 

hapave tepër të ngadaltë me të cilët ajo po ecën, ka cenuar të drejtën për akses në 

drejtësi dhe drejtësinë pa vonesa.  

 

Gjithashtu, Avokati i Popullit ka theksuar se vënia në zbatim e hartës së re gjyqësore 

do të implikonte më tej aksesin në drejtësi të qytetarëve2. 

 

Në këtë rast, duhet sjellë në vëmendje që regjistrimi i procedimit penal mban numrin 

***/2020, konstatojmë qartazi se është cenuar e drejta për një proces të rregullt 

ligjor. 

 

Çdo vonesë në kryerjen e veprimeve procedurale është në dëm të procesit të rregullt 

ligjor dhe cenon rëndë besimin e publikut te organi i prokurorisë. Aksesi në drejtësi 

dhe zbatimi me rigorozitet i parimeve bazë të një procesi të rregullt ligjor, duhet të 

udhëheqin punën dhe veprimtarinë e organit të prokurorisë.  

 

Po ashtu, çmojmë se prokurorët duhen të marrin masat e nevojshme dhe efektive për 

të evituar zvarritje të mëtejshme dhe të pajustifikuara në ndjekjen dhe kryerjen e 

veprimeve hetimore, çka në rast të kundërt do të përbënte cenim të një procesi të 

rregullt ligjor. 

 

                                                 
2 Për më tepër shih rekomandimin: 

https://www.avokatipopullit.gov.al/media/manager/website/media/Rekomandim%20per%20botim.pdf 

Veprimet dhe zvarritjet e pajustifikuara bien ndesh me nenin 42 pika 2 të Kushtetutës 

së Republikës të Shqipërisë në të cilin përcaktohet: “Kushdo, për mbrojtjen e të 

drejtave, të lirive dhe të interesave të tij kushtetues dhe ligjorë, ose në rastin e 

akuzave të ngritura kundër tij, ka të drejtën e një gjykimi të drejtë dhe publik brenda 

një afati të arsyeshëm nga një gjykatë e pavarur dhe e paanshme e caktuar me ligj”. 

 

Gjatë hetimit administrativ të kryer nga Avokati i Popullit, po ashtu është konstatuar 

se nuk ka pasur një bashkëpunim të mirë në kthimin e përgjigjeve nga Prokuroria 

pranë Gjykatës së Shkallës së Parë të Juridiksionit të Përgjithshëm Korçë për 

Avokatin e Popullit, si dhe njëkohësisht edhe mungesë transparence për këtë rast.  

 

E drejta për një proces të rregullt ligjor parashikohet në nenin 131/f të Kushtetutës 

së Republikës të Shqipërisë dhe nenin 6 të Konventës Europiane për të Drejtat e 

Njeriut. Garancitë e parashikuara në nenin 6 zbatohen jo vetëm në proceset 

gjyqësore, por edhe në fazat që paraprijnë dhe pasojnë ato. Duke qenë një e drejtë 

kushtetuese, e drejta për një proces të rregullt ligjor e vendos organin procedues para 

një sërë detyrimesh, si në respektimin e të drejtave procedurale dhe zhvillimin e 

hetimit e gjykimit brenda një “afati të arsyeshëm”, pa lejuar zvarritje të papërligjura 

dhe arbitrare prej tij. Shpejtimi i procedurave të hetimit dhe gjykimit është i lidhur 

drejtpërsëdrejti me të drejtat dhe liritë themelore nga njëra anë, si dhe detyrimin për 

realizimin e një hetimi e gjykimi objektiv, të plotë, të saktë e të shpejtë nga ana tjetër. 

 

Legjislacioni procedural penal ka për detyrë të sigurojë një procedim të drejtë, të 

barabartë e të rregullt ligjor, të mbrojë liritë personale dhe të drejtat e interesat e 

ligjshme të shtetasve, të ndihmojë për forcimin e rendit juridik dhe zbatimin e 

kushtetutës e të ligjeve të shtetit. 

 

Në nenin 34/a të Kodit të procedurës Penale parashikohen të drejtat e personave nën 

hetim dhe të pandehurit si vijon: 

“1. Personi nën hetim ose i pandehuri ka të drejtë:  

a) të njoftohet në një kohë sa më të shkurtër, në gjuhën që kupton, për veprën penale 

për të cilën hetohet, si edhe për shkaqet e akuzave;  

b) të përdorë gjuhën që flet ose kupton ose të përdorë gjuhën e shenjave, si dhe të 

ndihmohet nga një përkthyes dhe interpretues nëse ka paaftësi të kufizuar në të folur 

dhe në të dëgjuar;  

c) të heshtë, të paraqesë lirisht mbrojtjen e tij, si dhe të mos u përgjigjet pyetjeve të 

caktuara;  

ç) të mbrohet vetë ose me ndihmën e një mbrojtësi të zgjedhur prej tij;  

d) të ketë një mbrojtës të siguruar nga shteti, nëse mbrojtja është e detyrueshme ose 

nuk ka mundësi financiare për të pasur një mbrojtës, sipas parashikimeve të këtij 

Kodi dhe legjislacionit në fuqi për ndihmë juridike;  

dh) të takohet privatisht dhe të komunikojë me mbrojtësin që e përfaqëson;  

e) të këtë kohë të mjaftueshme dhe lehtësi për të përgatitur mbrojtjen;  

ë) të njihet me materialet e çështjes, sipas parashikimeve të këtij Kodi;  

f) të paraqesë prova që i shërbejnë mbrojtjes së tij;  

g) t’u bëjë pyetje dëshmitarëve, ekspertëve dhe të pandehurve të tjerë gjatë gjykimit;  

gj) të ushtrojë të drejta të tjera të parashikuara nga ky Kod.  

2. Përpara marrjes në pyetje për herë të parë ose përpara kryerjes së akteve ku 

prania e tij është e detyrueshme, sipas ligjit, organi procedues e njofton të 

pandehurin për të drejtat e parashikuara në shkronjat “a”, “b”, “c”, “ç”, “d”, 

“dh” dhe “e”, të pikës 1, të këtij neni, duke i dhënë, kundrejt nënshkrimit, letrën e 

të drejtave në formë të shkruar. 

3. Të drejtat dhe garancitë e parashikuara për të pandehurin zbatohen edhe për 

personin nën hetim dhe personin, të cilit i atribuohet vepra penale, me përjashtim të 

rasteve kur ky Kod parashikon ndryshe.” 

Ndërsa, përmbajtja e vendimeve nuk është në kompetencë të Avokatit të Popullit, 

administrimi i përgjithshëm i çështjeve hyn në kompetencën lëndore të Avokatit të 

Popullit në përputhje me nenin 21 të ligjit nr.8454, datë 04.02.1999 “Për Avokatin e 

Popullit”, të ndryshuar, si dhe Parimet e Komisionit të Venecias për institucionet 

kombëtare të të drejtave të njeriut të vitit 20193.  

 

Sipas këtyre parimeve Avokatit të Popullit i është përcaktuar një mandat i gjerë, i 

bazuar në standardet ndërkombëtare si institucioni më i lartë kombëtar për 

promovimin, parandalimin e shkeljeve dhe mbrojtjen e të drejtave të njeriut. Edhe 

vetë Komisioni i Venecias, duke njohur dhe pranuar parimet themelore të 

institucioneve kombëtare të të drejtave të njeriut të tilla si pavarësia, objektiviteti, 

transparenca, drejtësia, paanshmëria si dhe duke e konsideruar se këto institucione 

janë një element i rëndësishëm në një shtet të bazuar në demokraci, sundim të ligjit, 

respektim të të drejtave të njeriut dhe lirive themelore si dhe qeverisje të mirë ka 

miratuar parimet mbi mbrojtjen dhe promovimin e institucioneve kombëtare të të 

drejtave të njeriut. 

 

E para dhe më e rëndësishmja që çmon Avokati i Popullit është garancia ndaj 

abuzimit me kohëzgjatjen e hetimeve. Gjithashtu, vendos theksin tek rëndësia që ka 

transparenca dhe e drejta e palëve për informim si element thelbësor i të drejtës për 

një proces të rregullt ligjor. Rritja e besimit që qytetarët duhet të kenë tek sistemi i 

drejtësisë mund të realizohet vetëm me ndryshimin e qasjes së organit të prokurorisë 

sa i takon informimit dhe njoftimit të qytetarëve.  

 

Për sa trajtuam më lart, çmojmë se nga strukturat kompetente të cilat vlerësojnë 

performancën e punës së magjistratëve duhet të analizohen shkeljet ligjore të kryera 

në këtë rast nga prokurorët që kanë pasur çështjen dhe të mbahet qëndrim ligjor ndaj 

tyre mbi veprimet/mosveprimet përkatëse. 

                                                 
3 https://www.venice.coe.int/webforms/documents/?pdf=CDL-AD(2019)005-e 

Në vijim të kryerjes së misionit kushtetues e ligjor në rolin e nxitësit të standardeve 

më të larta të të drejtave dhe lirive të njeriut në vend dhe me qëllim rivendosjen në 

vend të të drejtës së shkelur ankuesit, bazuar në pikën 3 të nenit 63 të Kushtetutës 

ku parashikohet se: “Avokati i Popullit ka të drejtë të bëjë rekomandime dhe të 

propozojë masa kur vëren shkelje të të drejtave dhe lirive të njeriut nga administrata 

publike”, në ligjin nr. 8454 datë 04.02.1999 “Për Avokatin e Popullit”, i ndryshuar, 

respektivisht në nenin 21/b, ku parashikohet se: “Avokati i Popullit paraqet 

rekomandime për vënien në vend të së drejtës së shkelur tek organi administrativ, 

që, sipas tij ka shkaktuar shkelje të të drejtave dhe lirive”, dhe në nenin 21/c, ku 

parashikohet se: “Avokati i Popullit paraqet rekomandime për marrje masash për 

vënien në vend të së drejtës së shkelur tek organi epror i organit që ka shkaktuar 

shkeljen, 

 

REKOMANDOJMË: 

 

 Marrjen e masave të nevojshme nga prokurori në Prokurorinë pranë Gjykatës 

së Shkallës së Parë të Juridiksionit të Përgjithshëm Korçë që i është caktuar 

procedimi penal nr.***/2020 për përfundimin e hetimeve, në respektim të 

procesit të rregullt ligjor. 

 

 Fillimin e procedurave të verifikimit të konstatimeve të bëra nga institucioni 

ynë, në kuadër të ligjit nr. 96/2016 “Për statusin e gjyqtarëve dhe 

prokurorëve” i ndryshuar, në lidhje me ankesën e shtetasit S.V për të vlerësuar 

nëse ka fakte të mjaftueshme për fillimin e hetimit disiplinor për prokurorët e 

Prokurorisë pranë Gjykatës së Shkallës së Parë të Juridiksionit të 

Përgjithshëm Korçë që kanë pasur në hetim këtë çështje. 

 Marrjen e masave për sigurimin e një bashkëpunimi më të mirë të Prokurorisë 

pranë Gjykatës së Shkallës së Parë të Juridiksionit të Përgjithshëm Korçë me 

institucionin e Avokatit të Popullit, duke rritur transparencën, shmangur 

burokracitë dhe vonesat e pajustifikuara gjatë hetimeve administrative, për 

përcjelljen e informacionit të saktë dhe dokumenteve hetimore. 

 

Në përputhje me nenin 22, të ligjit nr.8454, datë 04. 02.1999 “Për Avokatin e 

Popullit”, të ndryshuar, organet, të cilave Avokati i Popullit u ka drejtuar 

rekomandime, duhet t’i shqyrtojnë ato dhe të kthejnë përgjigje brenda 30 ditësh nga 

data e dërgimit.  

 

Duke besuar në mirëkuptimin dhe bashkëpunimin tuaj,  
 

 

 

 

 

AVOKATI I POPULLIT 

 

 

        Erinda BALLANCA  
 

 


